
Ṯabrat ṯamezwarut n arrasul
Yuḥanna ɣar ȓmuminin

Lmuqaddima

1 1Min tuɣa ḏinni zeg umezwaru, netsȓa-yas neẓẓer-iṯ s
ṯiṭṭawin nneɣ, nxezzar ḏayes netḥaḏa-ṯ s ifassen nneɣ iƹni ḏ

Awaȓ n ṯuḏarṯ. 2Ṯusa-d ṯuḏarṯ ṯmeḍhar-d, neccin nẓer-it necheḏ
xas. Netbeccar-ikenniw s ṯuḏarṯ-a war ifennin ca ƹemmarṣ.
Tuɣa ṯeǧa ḏinni ak Babas ssenni ṯmeḍhar-aneɣ-d. 3Min neẓra
ḏ min netsȓa netbeccar-ikenniw zzayes ḥima uȓa ḏ kenniw aḏ
temƹacarem akiḏneɣ. Marra neccin ṯamƹacarṯ nneɣ aqat ak
Babaṯneɣ ḏ Mmis Ƹisa Lmasiḥ. 4Ntari-yawem-d ṯimesȓayin-a
ḥima ȓefraḥeṯ nneɣ aḏ tejjawen.

Nnur n Arebbi itceƹciƹen ḏi ṯaǧest
5Ḏ wa ḏ awaȓ iy zzayes netsȓa netbeccar-ikenniw zzayes
iƹni Arebbi ḏ nnur war ḏayes bu ṯaǧest. 6Meȓa neqqar qa
neccin ntemƹacar akiḏes walakin neggur ḏeg ubriḏ n ṯaǧest
ataf nesxarriq waha war nesxeddim ca lḥaqiqa. 7Walakin meȓa
neggur ḏi nnur mammec iǧa netta ḏi nnur, ataf ntemƹacar ak
wayawya ataf iḏammen n Mmis Ƹisa ssiṣfan-aneɣ zi marra
ȓmuƹṣiyaṯ.
8Meȓa neqqar war ḏayneɣ bu ȓmuƹṣiyaṯ ataf nesxarriq x yixef
nneɣ waha, ataf lḥaqiqa war ḏayneɣ ṯzeddeɣ ca. 9Walakin
meȓa neƹtaref s ȓmuƹṣiyaṯ nneɣ i Arebbi, netta aqaṯ nican
ḏayes ttiqeṯ, aḏaneɣ iɣfar ȓmuƹṣiyaṯ nneɣ aḏaneɣ issiṣfa zi
marra ccerr. 10Meȓa neqqar qa neccin war neƹṣi ca Arebbi,
ataf netta ntarra-ṯ ḏ bu-ixarriqen, ataf awaȓ nnes war ḏayneɣ
izeddeɣ ca.

2 1A iḥenjiren inu, tariɣ-awem-d ṯimesȓayin-a ḥima war
ṯƹeṣṣim ca Arebbi. Walakin meȓa neƹṣa-ṯ aqa ɣarneɣ ijjen

n lwasiṭ ak Arebbi Babaṯneɣ netta ḏ Ƹisa Lmasiḥ wenni ig iǧan
nican. 2Ḏ netta ig iruḥen ḏ lfidya x ȓmuƹsiyaṯ nneɣ u maci ɣir x
ȓmuƹṣiyaṯ nneɣ waha, ḥetta uȓa ḏ ȓmuƹṣiyaṯ n ddunect-a amen-
ṯekmaȓ.
3Mammec ɣa nefhem belli nessen-iṯ? Qa ṯ nessen meȓa
netṭaƹa-asent i ȓuṣiyaṯ nnes. 4Wenni iy ɣa inin qa nec ssneɣ-
ṯ war itṭiƹi ca i ȓuṣiyaṯ nnes ataf netta ḏ bu-ixarriqen waha,
ataf lḥaqiqa war ḏayes ṯzeddeɣ ca. 5Walakin wenni ig itṭaƹan
i wawaȓ nnes, aqa wanita ḏ ṣṣaḥ ṯejjiwen zzayes ȓemḥibbeṯ n
Arebbi. Mammec iy ɣa nessen neccin illa nzeddeɣ ḏayes? 6 Iƹni
wenni iy ɣa inin qa nec zeddɣeɣ ḏayes itxeṣṣa-yas u labud aḏ
iggur ḏeg ubriḏ nican am wenni iy ḏi tuɣa iggur Ƹisa.

Ijjen n ȓuṣiyeṯ ḏ jḏiḏ
7Ay imƹizzen inu, war ḏawem d tariɣ ca ijjen n ȓuṣiyeṯ ḏ jḏiḏ;
Lla, nettaṯ ḏ ijjen n ȓuṣiyeṯ ḏ ṯaqḏint tuɣa ṯeǧa ɣarwem zeg
umezwaru. Ȓuṣiyeṯ-a ṯaqḏint nettaṯ ḏ awaȓ nni iy tuɣa ṯesȓim.
8Walakin nettaṯ ƹaweḏ ḏ ijjen n ȓuṣiyeṯ ḏ jḏiḏ iy ḏawem d
uriɣ. Lḥaqiqa nnes ntwaȓa-t ḏi Ƹisa ntwaȓa-t ḏaywem ȓaḥeqqac
ṯaǧest ṯƹeddu, ȓexxu nnur n ṣṣaḥ ṣafi itceƹciƹ-d.
9Wenni iqqaren nec aqayi ḏi nnur netta itƹiffa umas, ataf netta
iǧa ƹaḏ ḏi ṯaǧest. 10Walakin wenni itexsen umas ataf netta itƹic
ḏi nnur ataf war ɣares min ṯ ɣa iɣeḍȓen. 11Wenni itƹiffan umas
ataf netta ƹaḏ aqaṯ ḏi ṯaǧest ataf iggur ḏi ṯaǧest. War issin ca
mani iggur ȓaḥeqqac ṯaǧest nni ṯesḍaɣeȓ-iṯ zi ṯiṭṭawin nnes.
12A iḥenjiren, nec uriɣ-awem-d ȓaḥeqqac ȓmuƹṣiyaṯ nwem
twaɣfarent-awem s yisem nnes.
13A ibabaṯen, nec uriɣ-awem-d ȓaḥeqqac kenniw ṯessnem
wenni iy iǧan zeg umezwaru.
A iƹzriyen, nec uriɣ-awem-d ȓaḥeqqac kenniw ṯɣeȓbem x
lmufsiḏ nni.

A iḥenjiren, nec uriɣ-awem-d ȓaḥeqqac kenniw ṯessnem
Babaṯneɣ.
14A ibabaṯen, nec uriɣ-awem-d ȓaḥeqqac kenniw ṯessnem
wenni iy iǧan zeg umezwaru.
A iƹzriyen, nec uriɣ-awem-d ȓaḥeqqac kenniw ṯjehḏem, awaȓ
n Arebbi izeddeɣ ḏaywem, kenniw ṯɣeȓbem x lmufsid nni.

War texsem ca ddunect-a
15War texsem ca dduncet-a niɣ ḏ min ḏayes iǧan. Wenni
itexsen ddunect-a ataf ȓemḥibbeṯ n Arebbi war ḏayes ṯeǧi ca.
16Minzi marra min iǧan ḏi ddunect-a iƹni min ṯrezzu ṭṭabiƹa
ṯaƹeffant n bnaḏem ḏ min rezzunt ṯiṭṭawin ḏ ttakebbur iy zi
teftaxaren yiwḏan qa manaya war d yusi ca zi Arebbi, yusa-d zi
ddunect-a. 17Ddunect-a aqa ṯƹeddu-d akiḏes ccehawaṯ nnes,
walakin wenni iteggen ȓxaḍar n Arebbi aḏ iqqim iddar i ȓebda n
ȓebdaṯ.

Aqaneɣ ḏi ṯsaƹƹat ṯaneggarut
18A iḥenjiren, aqa ṯsaƹƹat-a ṯaneggarut ṯuweḍ-d. Kenniw
ṯesȓim ddejjal nni iggur-d, amenni ƹaweḏ aṭṭas n yiwḏan iy d
yusin ȓexxu ggin am ddejjal nni. S manayenni iy nessen aqa
ṯsaƹƹat ṯaneggarut ṯuweḍ-d. 19Ffɣen zzayneɣ walakin tuɣa war
ǧin ca zzayneɣ. Maƹlik zzayneɣ, ataf qqimen akiḏneɣ. Niṯni
ffɣen bac aḏ d iban belli war ǧin ca zzayneɣ.
20Kenniw lla, twaḏehnem s ufus n wenni ig iǧan ḏ amqeddes,
marra kenniw ṯessnem min iǧan. 21Tariɣ-awem-d ȓaḥeqqac
ṯessnem lḥaqiqa maci war t ṯessinem ca. U ƹaweḏ war iǧi bu
can uxarriq iy d yusin zi lḥaqiqa. 22Min iƹna wenni iy isxarriqen
illa wenni inekkaren belli Ƹisa ḏ Lmasiḥ? Netta ḏ ddejjal iƹni
wenni iy inekkaren Babaṯneɣ ḏ Mmis. 23Wenni ɣa inkaren
Mmis ataf war ɣares itiȓi ca Babas. Wenni iy ɣa iqebȓen Mmis
ataf aɣares yiȓi Babas.

24 Iwa arrem-d ȓbaȓ nwem bac aḏaywem iqqim min ṯesȓim
zeg umezwaru. Meȓa iqqim ḏaywem awaȓ nni iy ṯesȓim zeg
umezwaru, ataf uȓa ḏ kenniw aḏ teqqimem ḏi Mmis ak Arebbi
Babas. 25Minzi ḏaneɣ iwƹeḏ? Iwƹeḏ-aneɣ s ṯuḏarṯ n ȓebda n
ȓebdaṯ.
26Uriɣ-awem-d ṯimesȓayin-a x yinni irezzun akenniw xeḏƹen.

27Kenniw, ddehneṯ nni iy zzayes ṯqebȓem ƹaḏ aqat ḏaywem.
Kenniw war ṯeḥḏijem ḥadd akenniw iseȓmeḏ, aqa ddehneṯ
nnes ṯseȓmaḏ-awem marra ṯimesȓayin. Nettaṯ ḏ ṣṣaḥ maci ḏ
axarriq. Iwa mammec iy kenniw ṯseȓmaḏ ddehneṯ-a, itxeṣṣa
aḏayes ṯƹicem netta.

A nƹic am ṯarwa n Siḏi Arebbi
28A iḥenjiren, ȓexxu ƹiceṯ ḏayes ḥima aɣarneɣ ṯiȓi ijjen n ttiqeṯ
war zzayes nrewweȓ ca s useḏḥi xmi d ɣa yas aḏaneɣ d
imeḍhar.
29Xmi ɣa ṯessnem belli netta nican ig iǧa, ataf aḏaywem ṯiȓi
ttiqeṯ belli bnaḏem ig isxeddamen min iǧan nican netta ixȓeq-d
zzayes.

3 1Xzareṯ mecḥaȓ ḏ ṯameqqrant ȓemḥibbeṯ iy ḏaneɣ d yuca
Babaṯneɣ wami netwasemma ḏ ṯarwa n Arebbi! U ḏ ṣṣaḥ

ammu iy neǧa. Ddunect-a, mayemmi war ḏaneɣ ṯessin ca
neccin? Ȓaḥeqqac uȓa ḏ netta war ṯ ṯessin ca. 2Ay imƹizzen
inu, ȓexxu neccin ḏ ṯarwa n Arebbi. Ƹaḏ war d tmeḍhar ca ṣṣifeṯ
nneɣ mamc ɣa ṯiȓi, walakin nessen aḏ tiȓi am netta xmi d ɣa
imeḍhar ȓaḥeqqac aṯ nẓer netta mamc iy iǧa. 3U marra wenni
ɣar iǧa l'amal-a aḏ issiṣfa ixef nnes am mammec iǧa netta iṣfa.
4Marra wenni iqqimen iƹeṣṣa netta itrezza ȓuṣiyaṯ. Wah,
ȓmuƹṣiyeṯ nettaṯ ḏ ṯarezziṯ n ȓuṣiyaṯ. 5Aqa ṯessnem belli
Ƹisa Lmasiḥ netta imeḍhar-d bac axaneɣ ikkes ȓmuƹṣiyaṯ. U
ȓmuƹṣiyeṯ netta war ḏayes ṯeǧi ca. 6Uȓa ḏ ijjen ig itƹicen ḏayes
war iqqim ca isxeddam ȓmuƹṣiyaṯ. Wenni ig iqqimen isxeddam
ȓmuƹṣiyaṯ netta war ṯ iẓri ca war ṯ issin ca.

7A iḥenjiren, war tejjam ḥadd akenniw ixḏeƹ. Wenni ig
iqqimen isxeddammin iǧan nican qa netta aqaṯ nican mammec
ig iǧa Siḏiṯneɣ . 8Wenni ig iqqimen isxeddam ȓmuƹṣiyaṯ netta
zeg Ibȓis ȓaḥeqqac Ibȓis iqqim iƹeṣṣa zeg umezwaru. Mayemmi
d imeḍhar Mmis n Arebbi? Imeḍhar-d bac aḏ irez ȓefƹayeȓ
n Ibȓis. 9Wenni d ixeȓqen zi Arebbi war iqqim ca isxeddam
ȓmuƹṣiyaṯ ȓaḥeqqac ṯaqquct n Arebbi ṯzeddeɣ ḏayes. War
izemmar ca aḏ iqqim ḏi ȓmuƹṣiyaṯ ȓaḥeqqac ixȓeq-d zi Arebbi.
10Mammec ɣa negg a nesfreq ṯarwa n Arebbi ḏ ṯarwa n Ibȓis?
Qa yinni war iqqimen ca sxeddamen min iǧan nican war ǧin
ca zi Arebbi. Ƹaweḏ wenni war itexsen ca umas war iǧi ca zi
Arebbi.

Wa labud a nexs ayawya
11Ḏ wa ḏ awaȓ iy tesȓam zeg umezwaru iƹni itxeṣṣa wa
labud a ntexs ayawya. 12Maci a niȓi am Qabil iǧan zi Lmufsid
nni iruḥ inɣa umas. Mayemmi iy ṯ inɣa? Ȓaḥeqqac ȓexḏayem
nnes netta ḏ ṯiƹeffanin, ȓexḏayem n wumas ḏ ṯiṣebḥanin.
13 Iwa a ayṯma, war tƹejjibem ca wami ddunect-a tƹiffa-kenniw.
14Neccin nessen belli neẓwa zi ȓmewṯ ɣar ṯuḏarṯ ȓaḥeqqac
ntexs ayṯmaṯneɣ. Wenni war itexsen ca ƹaḏ aqaṯ itƹic ḏi ȓmewṯ.
15Marra wenni ig itƹiffan umas am wenni ig ineqqen bnaḏem.
Aqa kenniw ṯessnem wenni ig ineqqen bnaḏem war ḏayes tiȓi
ca ṯuḏarṯ n ȓebda.
16S minzi iy ɣa nessen ȓemḥibbeṯ? Minzi Siḏiṯneɣ iṣeddeq
xaneɣ ixef nnes. U ammu ƹaweḏ iy ɣa niȓi newjeḏ a nṣeddeq
ixef nneɣ x ayṯmaṯneɣ. 17Wenni ɣar iǧa wagȓa n ddunect-a
itwaȓa umas war ɣares ca iteḥḏaja uca iseqseḥ uȓ nnes xas,
mammec ɣa ṯiȓi ȓemḥibbeṯ n Arebbi ḏeg wanita? 18A iḥenjiren,
maci a ntexs bnaḏem s wawaȓen ḏ yiȓes waha; Lla, itxeṣṣa aṯ
nexs s ȓexḏayem ḏ ȓḥaqq. 19Amenni iy ɣa nessen belli neccin zi
lḥaqiqa, amenni ƹaweḏ a nesreyyeḥ uȓawen nneɣ zzaṯ i Arebbi.
20Meȓa ƹaqbent-aneɣ lʼafkar n wuȓawen nneɣ ataf maƹlic, aqa

Arebbi ḏ ameqqran x lʼafkar n wuȓawen nneɣ qa ifehhemmarra
ṯimesȓayin.
21Ay imƹizzen inu, meȓa war ḏaneɣ tƹaqiben ca wuȓawen
nneɣ ataf aɣarneɣ ṯiȓi ijjen n zƹameṯ zzaṯ i Arebbi, 22 ataf
azzayes neqbeȓ marra min ḏas ɣa nettar neccin ȓaḥeqqac
netṭaƹa ȓuṣiyaṯ nnes ntegg minxef ireṭṭa netta. 23Aqa ṯanita
ḏ ȓuṣiyeṯ nnes a namen zeg yisem n Mmis Ƹisa Lmasiḥ, a
ntexs ayawya ammammec iy ḏaneɣ d iweṣṣa netta. 24Wenni ig
isxeddamen ȓuṣiyaṯ nnes ataf aḏ iƹic ḏi Arebbi, Arebbi izeddeɣ
ḏayes. Mammec ɣa nessen izeddeɣ ḏayneɣ? Nessen-iṯ s Arruḥ
nni iy ḏaneɣ d yuca.

Ttaƹlim n ṣṣaḥ ḏ ttaƹlim n ixarriqen

4 1Ay imƹizzen inu, war tiqqim ca ḏi marra arruḥaṯ, jarrbem-
ṯen bac aḏ tessnem ma zi Arebbi ma lla. Qa ffɣen-d aṭṭas n

iṯarrasen ɣar ddunect-a tarran ixef nsen ḏ lʼanbiya. 2Mammec
ɣa negg a nessen arruḥ nni iy d itasen zi Arebbi? Kuȓ arruḥ iy d
itasen zzayes u labud aḏ icheḏ belli Ƹisa Lmasiḥ netta yusa-d
s ddat n bnaḏem. 3Arruḥ nni war icehhḏen ca x Ƹisa ataf war
d yusi ca zi Arebbi. Arruḥ-a netta ḏ arruḥ n ddejjal iy xef ṯesȓim
kenniw netta itas-d, ȓexxu ƹaweḏ aqaṯ ḏa ḏi ddunect-a.
4Kenniw a iḥenjiren, zi Arebbi iy ṯeǧam. Iṯarrasen-a ṯɣeȓbem-
ṯen ȓaḥeqqac wenni iǧan ḏaywem imɣar x wenni iǧan ḏi
ddunect-a. 5Niṯni zi ddunect-a. Falihaḏa ssawaȓen s ȓaƹqaȓ
nsen n ddunect-a waha, iwḏan n ddunect-a tṣennaṯen-asen.
6Neccin zi Arebbi iy neǧa. Wenni issnen Arebbi itṣennaṯ-aneɣ.
Wenni war iǧin ca zi Arebbi war ḏaneɣ itṣenniṯ ca. S manaya
iy ɣa nessen Arruḥ n lḥaqiqa ḏ arruḥ n ixarriqen.

Ȓemḥibbeṯ n Arebbi ḏ ṯenni jar wawmaṯen
7Ay imƹizzen inu, u labud a ntexs ayawya ȓaḥeqqac
ȓemḥibbeṯ tekka-d zi Arebbi. Wenni itexsen netta ixȓeq-d zi
Arebbi issen Arebbi. 8Wenni war itexsen ca war issin ca



7 4.9–21
Arebbi ȓaḥeqqac Arebbi ḏ ȓemḥibbeṯ ig iǧa. 9Ammu iy d
ṯmeḍhar ȓemḥibbeṯ n Arebbi jaraneɣ wami d issekk Mmis
aweḥḏani ɣar ddunect-a ḥima azzayes neddar. 10Smanayenni
minzi ḏas qqaren ȓemḥibbeṯ. Maci ḏ neccin iy ixsen Arebbi,
ḏ netta iy ḏaneɣ ixsen wami d issekk Mmis aḏ yiȓi ḏ lfidya x
ȓmuƹṣiyaṯ nneɣ. 11Ay imƹizzen inu, meȓa anectuya iy ḏaneɣ
ixes Arebbi, itxeṣṣa uȓa ḏ neccin a nexs ayawya. 12War ḏinni
ḥadd ƹemmarṣ iẓra Arebbi. Walakin neccin meȓa ntexs ayawya
ataf Arebbi izeddeɣ ḏayneɣ, ȓemḥibbeṯ nnes ṯejjiwen zzayneɣ.
13Mammec ɣa negg neccin a nessen belli netƹic ḏayes,
netta izeddeɣ ḏayneɣ? Liʼanna yuca-aneɣ zi Arruḥ nnes. 14 Iwa
neccin neẓra ncehheḏ belli Babaṯneɣ issekk-d Mmis ḥima aḏ
isenjem ddunect-a. 15Wenni ɣa icehḏen Ƹisa ḏ Mmis n Arebbi,
ataf Arebbi iqqim ḏayes ataf netta iqqim ḏi Arebbi. 16Ammu iy d
nuweḍ a nessen ȓemḥibbeṯ n Arebbi a namen zi ṯenni iy ḏaneɣ
d yuca i neccin.
Arebbi s yixef nnes netta ḏ ȓemḥibbeṯ. Wenni iqqimen ḏi
ȓemḥibbeṯ netta iqqim ḏi Arebbi, Arebbi iqqim ḏayes. 17Ammu
iy ṯejjiwen zzayneɣ ȓemḥibbeṯ nnes ḥima aɣarneɣ ṯiȓi ijjen
n zƹameṯ ḏi Yum Lḥisab ḏ Lƹiqab. Ȓaḥeqqac ḏi ddunect-a
am Ƹisa am neccin. 18 Iƹni ȓemḥibbeṯ war ṯessin ca ṯiggwḏi.
Ȓemḥibbeṯ iy iǧan ṯekmaȓ aḏ tazzeȓ x ṯiggwḏi, mayemmi?
Ȓaḥeqqac ṯiggwḏi tas-d zi ȓxuf n lƹiqab. Wenni iteggwḏen,
netta ȓemḥibbeṯ nnes ƹaḏ war zzayes ṯejjiwen ca.
19Neccin ntexs minzi netta ixes-aneɣ ḏ amezwaru. 20Wenni
iqqaren qa nec texseɣ Arebbi netta itƹiffa umas, ataf netta ḏ bu-
ixarriqen waha ig iǧa, mayemmi? Wenni war itexsen ca umas
ig iẓerr, ataf war izemmar ca aḏ ixes Arebbi iy war iẓerr ca.
21 Iwa aqa ȓuṣiyeṯ iy ḏaneɣ ijja Lmasiḥ iƹni wenni itexsen Arebbi
itxeṣṣa-ṯ aḏ ixes uȓa ḏ umas.

Min iƹna wenni iy ɣa iɣellben x ddunect-a?

5 1Marra wenni ɣa yamnen Ƹisa netta ḏ Lmasiḥ ataf ixȓeq-d zi
Arebbi. U marra wenni itexsen Babaṯneɣ ataf netta ƹaweḏ

itxes ṯarwa nnes iy zzayes d ixeȓqen. 2Mammec ɣa negg a
nessen illa ntexs ṯarwa n Arebbi? Ntessen-iṯ meȓa ntexs Arebbi
netṭaƹa-asent i ȓuṣiyaṯ nnes. 3Liʼanna ḏ ṯa ḏ ȓemḥibbeṯ n Arebbi
iƹni netṭaƹa i ȓuṣiyaṯ nnes. U ȓuṣiyaṯ-a nnes war xaneɣ teḏqiȓent
ca. 4Aqamarra wenni iy d ixeȓqen zi Arebbi aḏ iɣȓeb x ddunect-
a. Ḏ wa ḏ aɣȓab iy zi neɣȓeb x ddunect-a iƹni lʼiman nneɣ.
5Min iƹna wenni iɣellben x ddunect-a? Wenni iɣellben ḏ wenni
yumnen illa Ƹisa ḏ Mmis n Arebbi.
6Ƹisa Lmasiḥ ḏ wanita iy d yusin s waman ḏ iḏammen. Netta
maci yusa-d s waman waha, yusa-d s waman ḏ iḏammen.
Wenni icehhḏen netta ḏ Arruḥ iqeddsen minzi Arruḥ-a netta
ḏ lḥaqiqa. 7–8Aqa ḏinni ṯȓaṯa ig icehhḏen, ṯȓaṯa-ya ḏ Arruḥ ḏ
waman ḏ iḏammen. Ṯȓaṯa-ya ḏ ijjen. 9Meȓa neqbeȓ chaḏeṯ
n bnaḏem qa chaḏeṯ n Arebbi ṯemɣar ktar. Liʼanna nettaṯ ḏ
chaḏeṯ-a, ṯenni n Arebbi ig icehhḏen x Mmis. 10Wenni ɣa
yamnen zi Mmis n Arebbi ataf aɣares ṯiȓi chaḏeṯ-a ḏeg wuȓ
nnes. Wenni war yuminen ca zi chaḏeṯ-a n Arebbi ataf aṯ yarr
ḏ bu-ixarriqen waha ȓaḥeqqac netta war yumin ca zi chaḏeṯ-a
ig icheḏ ƹlaḥsab Mmis. 11Ḏ ṯanita ḏ chaḏeṯ-a iƹni Arebbi yuca-
aneɣ-d ṯuḏarṯ n ȓebda, ṯuḏarṯ-a aqat ḏi Mmis. 12Wenni ɣar iǧa
Mmis ataf ɣares ṯuḏarṯ. Wenni war ɣar iǧi bu Mmis n Arebbi ataf
war ɣares bu ṯuḏarṯ.

Lxitam n ṯebrat-a
13Nec uriɣ-awem-d ṯimesȓayin-a i kenniw iy yumnen s yisem
n Mmis n Arebbi ḥima aḏ tessnem illa ɣarwem ṯuḏarṯ n ȓebda
n ȓebdaṯ. 14Ḏ ṯa ḏ ttiqeṯ iy ɣarneɣ ḏayes meȓa nettar-as can
n ṯmesȓayṯ ƹlaḥsab ȓxaḍar nnes ataf netta aɣarneɣ iṣenneṯ.



9 5.15–21
15Meȓa neccin nessen belli itsȓa ɣarneɣ qaƹ ṯimesȓayin nni iy
ḏas ntettar ataf a nessen belli min ḏas ɣa nettar aḏaneɣ ṯ yuc.
16Wenni ɣa itwaȓan ijjen n wumas iƹṣa ijjen ȓmuƹṣiyeṯ iy war
itiwin ca ɣar ȓmewṯ, netta itxeṣṣa-yas axas iẓẓaǧ ɣar Arebbi ataf
aḏas yuc ṯuḏarṯ i wumas nni. Nniɣ-awem-d manaya ƹlaḥsab
yinni ȓmuƹṣiyeṯ nsen war ṯen tiwi ca ɣar ȓmewṯ. Ḏinni ijjen n
ȓmuƹṣiyeṯ ig itawin ɣar ȓmewṯ, ṯenni war ḏawem t qqareɣ ca
axas ṯeẓẓaǧem. 17Marra ccerr netta ḏ ȓmuƹṣiyeṯ, walakin ḏinni
ȓmuƹṣiyaṯ war ḏaneɣ tiwint ca ɣar ȓmewṯ.
18Neccin nessen belli marra wenni d ixeȓqen zi Arebbi war
iqqim ca isxeddam ȓmuƹṣiyaṯ. Mmis iy d ixeȓqen zi Arebbi
iḥeṭṭa-ṯ, war ṯ itḍarri ca Lmufsid. 19Nessen illa neccin zi Arebbi,
nessen ƹaweḏ marra ddunect-a aqat swadday i ṯzemmar n
Lmufsid. 20Nessen ƹaweḏ aqa Mmis n Arebbi yusa-d yuca-
aneɣ ȓefhameṯ bac a nessen wenni iǧan ḏ ṣṣaḥ. Neccin aqaneɣ
ḏeg wenni iǧan ḏ ṣṣaḥ s Mmis Ƹisa Lmasiḥ. Wanita ig iǧan ḏ
Arebbi n ṣṣaḥ ḏ ṯuḏarṯ n ȓebda n ȓebdaṯ.
21A iḥenjiren, ḥḍam ixef nwem zi lʼaṣnam.

